
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Лепельскі раён 

 

Лепельскі раён быў акупіраваны нямецка-фашысцкімі захопнікамі ў ліпені 1941 года. За час 

акупацыі 4700 жыхароў раёна сталі ахвярамі фашысцкай агрэсіі, каля 1000 вывезены на 

прымусовыя работы ў Германію.  

На тэрыторыі раёна дзейнічалі Лепельскія падпольныя райкамы КП(б)Б (01.08.1941–

29.06.1944), ЛКСМБ (01.07.1941–29.06.1944). Вялі барацьбу з акупантамі партызанскія брыгады 1-я 

Антыфашысцкая, 1-я Беларуская (другога складу), 1-я Смаленская, 2-я імя Заслонава, 2-я Ушацкая 

імя Панамарэнкі, Багушэўская (другога складу), Чашніцкая «Дубава» (камандзір Ф. Ф. Дуброўскі), 

М. П. Гудкова, «Дзядькі Колі», «Жалязняк», імя Кірава, імя Чапаева, Лепельская імя Сталіна, 

Лёзненская М. М. Нікіціна, Сенненская, «Чэкіст», 1-ы, 5-ы, 10-ы, 20-ы, «Баец», С. Г. Суслава 

партызанскія атрады, партызанская спецгрупа «Артур». 

Раён вызвалены 28 чэрвеня 1944 года войскамі 1-га Прыбалтыйскага і 3-га Беларускага 

франтоў у ходзе Віцебска-Аршанскай (23–28 чэрвеня 1944), Полацкай (29 чэрвеня – 4 ліпеня 1944) 

і Мінскай (29 чэрвеня – 4 ліпеня 1944) наступальных аперацый. У ходзе Віцебска-Аршанскай (23–28 

чэрв. 1944 г.) наступальнай аперацыі войскамі 1-га Прыбалтыйскага і 3-га Беларускага франтоў 

вызвалены г. Лепель.  

У вызваленні Лепельскага раёна ўдзельнічалі 306-я (ген.-маёр М. І. Кучаравенка), 357-я (ген.-

маёр А. Г. Кудраўцаў) стралковыя дывізіі 1-га стралковага корпуса, 10-я (палк. М. В. Волкаў), 39-я 

(палк. І. П. Калінін) гвардзейскія танкавыя брыгады; 1203-і самаходны артылерыйскі полк (падпалк. 

А. І. Сяроў) 1-га Прыбалтыйскага фронту; 7-я гвардзейская механізаваная брыгада(палк. 

М. І. Радзівонаў) 3-га гвардзейскага механізаванага корпуса (ген.-лейт. В. Ц. Обухаў) 3-га 

Беларускага фронту; 3-я паветраная армія і інш. 

ХРОНІКА ВЫЗВАЛЕННЯ 

 

У вызваленні Лепельскага раёна непасрэдны ўдзел прымалі войскі 43-й арміі Першага 

Прыбалтыйскага і 39-й арміі Трэцяга Беларускага фронтаў. Падзеі разгортваліся наступным чынам. 

Першаму Прыбалтыйскаму ў ходзе аперацыі «Баграціён» ставілася задача акружыць Віцебск і далей 

развіваць наступленне на Лепель. Для гэтага неабходна было фарсіраваць Заходнюю Дзвіну, 

авалодаць Бешанковічамі, вызваліць Чашнікі і ва ўзаемадзеянні з правым крылом Трэцяга 

Беларускага фронту разграміць моцную Лепельскую групіроўку.  

Пасля акружэння Віцебска нашы войскі перарэзалі шасэйную дарогу на Лепель крыху на 

ўсход ад Бешанковічаў. Зрабілі гэта танкісты ўзмоцненай рухомай армейскай групы ў складзе 10-й 

танкавай брыгады палкоўніка М. Волкава і 39-й танкавай брыгады палкоўніка І. Калініна. 

Пазней камандуючы 43-й арміяй А. П. Белабародаў успамінаў, што танкавае ўзмацненне 

рухомай армейскай групы і падтрымка яе авіяцыяй былі дарэчы. Жорсткія баі разгарэліся ля вёскі 

Камень. Яшчэ да падыходу стралковых часцей штурмавікі «Ілы» наносілі з паветра ўдары па 

дарогах, не давалі праціўніку магчымасці сканцэнтраваць сілы. Напрыклад, звяно штурмавікоў 

лейтэнанта Саламаціна толькі над Лепелем з’яўлялася сем разоў. А першыя атакі былі над дарогай 

Камень–Лепель. Смелыя сокалы атакоўвалі адступаючага ворага і на дарозе Лепель–Пышна. 

Лётчыкі зніжаліся ледзьве не да зямлі і на брыючым палёце расстрэльвалі калоны гітлераўцаў. 

Саламаціну пазней было прысвоена званне Героя. 

Удзельнічала ў баях на подступах да Лепеля і штурмавала горад таксама 7-я механізаваная 

брыгада палкоўніка М. Радзівонава. Пазней ён стане ганаровым грамадзянінам нашага горада. Сваё 

наступленне брыгада пачала 26 чэрвеня з раёна Лукомля. Яе задача – авалодаць Лепелем і 

трымаць абарону да падыходу пяхоты суседняга Першага Прыбалтыйскага фронту. 

Абараняў непасрэдна Лепель 99-ы пяхотны полк немцаў. Вакол горада былі выкапаны 

траншэі поўнага профілю, створаны інжынерныя збудаванні. Пры падыходзе да Лепеля 

механізаванай брыгадзе давялося пераадолець супраціўленне праціўніка на некалькіх участках.  

Ля вёскі Чэрцы ў засадзе было каля 200 немцаў. Але разведка своечасова выявіла ворага. 

Яшчэ разведчыкі данеслі, што подступы да Лепеля з паўднёвага ўсходу замініраваны і моцна 

абараняюцца. На захад ад вёскі Залессе ворагі перакапалі дарогу, зрабілі завалы, устанавілі 

фугасы: фашысты прыкрывалі выхад да адзінай у гэтым раёне дарогі Лепель–Бягомль. 

Камандаванне брыгады прыняло рашэнне не наступаць на Лепель з паўднёвага ўсходу. Мінуючы 

Вялікае Жэжліна, Слабодку, воіны брыгады выйшлі на дарогу Камень–Лепель. 

Заставалася павярнуць налева і пачаць наступленне. Аднак на дарозе з’явілася аўтакалона 

немцаў з пяхотай. Прыйшлося ўступіць у бой і разграміць яе. Затым перадавы атрад брыгады 

фарсіраваў раку Ула і за ноч выйшаў да паўночна-ўсходняй ускраіны Лепеля. У саставе брыгады 

былі танкі, артылерыя, мотапяхота. З падыходам асноўных сіл на досвітку 28 чэрвеня 

падраздзяленні брыгады разгарнуліся і на вялікай хуткасці без папярэдняй агнявой падрыхтоўкі 

атакавалі гітлераўцаў з тылу. 



Рота старшага лейтэнанта Плотнікава выйшла прама на камандны пункт 99-га пяхотнага 

палка. Гэта дэзарганізавала абарону, вораг пачаў адступаць. Атака была хуткая, і немцы не паспелі 

ўзарваць або спаліць мост цераз Эсу. У баях за горад было знішчана 250 немцаў і 100 узята ў палон. 

29 чэрвеня 7-я мехбрыгада, перадаўшы абарону Лепеля падышоўшым часцям Першага 

Прыбалтыйскага фронту, выйшла да ракі Бярэзіна ў раёне Беразіно. Абараняцца было ад каго. З 

боку Полацка маглі падысці варожыя падмацаванні.  

Нямецкае камандаванне ўвогуле імкнулася выйграць час, каб арганізаваць абарону на лініі 

Камень – Лепель– Беразіно. Яны засяродзілі тут асноўныя сілы 201-й ахоўнай дывізіі, 

падраздзяленне школы знішчальнікаў танкаў, падцягнулі часці 95-й пяхотнай дывізіі, а таксама 

адступаючыя палкі з-пад Пскова 212-й пяхотнай дывізіі. Сарваць планы праціўніка – было задачай 

43-яй арміі Белабародава. 

Нас, вядома, больш цікавіць лепельскі напрамак. Саўінфармбюро 27 чэрвеня паведамляла: 

“…На лепельскім напрамку нашы войскі … занялі 200 населеных пунктаў, сярод якіх… Батукалава, 

Замошша, Камень…” 

Асабліва жорсткія баі давялося вытрымаць на зыходзе гэтага дня часцям 1-га стралковага 

корпуса пры авалоданні населенымі пунктамі Плоткі, Іканкі, Ласасніца. Праціўнік прыкрываў Лепель 

у асноўным з усходу. Менавіта тут у 8 гадзін 28 чэрвеня воіны стралковага корпуса разам з танкавай 

брыгадай і конна-механізаванай групай Трэцяга Беларускага фронту ўварваліся ў Лепель. 

Неабходна ведаць, што Лепель нашы воіны штурмавалі з розных напрамкаў. 

29 чэрвеня разгарэліся баі за Поплаўкі, Вялікія Пышнагоры, Заазер’е. 

Стаяла задача фарсіраваць Бярэзіну. На працягу 28–29 чэрвеня тут склалася цяжкае 

становішча. Асабовы састаў уплаў перабраўся цераз раку, а вось тэхніку нельга было пераправіць, 

бо многія масты былі разбураны. Каб забяспечыць хуткае праследаванне праціўніка, шмат чаго 

перапраўлялі на сваіх руках і плытах. Таму лёгкай прагулкай нашых войск пры наступленні на Лепель 

і вызваленні раёна ніяк нельга назваць. 

Пры штурме Лепеля і вызваленні некаторых вёсак раёна загінула нямала нашых воінаў. Аб 

гэтым сёння сведчаць помнікі і абеліскі. Вось толькі некаторыя з прозвішчаў: лейтэнант Мікалай 

Сонін, ураджэнец г. Масква, лейтэнант І. Заўялаў, лейтэнант Аляксей Сяроў з Варонежскай 

вобласці, лейтэнант Рыгор Сарока з Харкаўшчыны, капітан Леанід Шульжэнка з Краснадарскага 

краю, сяржант Дзмітрый Маёраў, малодшы сяржант Б. Пічугін, чырвонаармеец Аляксей Бегуноў… 

Апошні прымусіў замоўкнуць варожы кулямёт, які страчыў з акна аднаго дома і спыніў рух нашых 

войск. Бегуноў праз двары абышоў небяспечную зону і кінуў у вакно гранату. Сам быў скошаны 

фашысцкай куляй з суседняга завулка. 

 

В. Грыгор’еў 

 


